В НЕДЕЛЮ ПО ПОКРОВЕ ПРЕСВЯТЫЯ БОГОРОДИЦЫ
СЛУЖБА ПРЕСВЯТЕЙ БОГОРОДИЦЕ ПРЕД ИКОНОЮ ЕЯ,
ИМЕНУЕМОЮ "КРУПЕЦКАЯ"[footnoteRef:1] [1:  Празднование местночтимой иконе Богоматери "Крупецкой" в неделю по Покрове установлено по благословению Преосвященного митр. Минского Филарета, Экзарха всея Белоруссии.] 


НА ВЕЛИЦЕЙ ВЕЧЕРНИ
На Господи, воззвах: Октоиха, воскресны гласа 3 и восточна 1, 
и праздника 6, глас 8:
Вы́шши су́щи Херуви́м и Серафи́м,/ Небесе́ и земли́ Цари́це,/ а́нгелы славосло́вимая и челове́ки благословляемая,/ ны́не приноси́мое моле́ние приими́,// еди́на Всепе́тая. (дважды)
Днесь ликовству́ет земля́ Белору́сская,/ ико́ну Твою́ обре́тши, Влады́чице,/ е́юже нам исцеле́ния низпосли́,// Приснопокланя́емая. (дважды)
Ра́дуйся, граде Ми́нск,/ красу́йся, ве́се Крупе́цкая,/ я́ко зарю́ со́лнечную восприимше/ ико́ну Бо́жия Ма́тере,/ к нейже ны́не вси припаде́м,// ми́лости и утеше́ния прося́ще.
Меч подъя́в пла́менный,/ вели́кий Михаи́л Архистрати́г/ низложи́ во́инства сатани́нская;/ мы же о́браз Твой, Богоро́дице,/ я́ко хору́гвь возне́сше, мо́лим Тя:// сохрани́ лю́ди Твоя́ от сопроти́вных, борю́щих ны.
Слава, глас 6:
Под Покро́вом Твои́м, Ма́ти Христа́ Бо́га,/ собравшеся, лю́дие Твои́,/ ру́це к Тебе́ простира́ем/ и прилежно молим Тя:/ умоли́ Его́же безсе́менно родила́ еси́/ пода́ти нам оставле́ние грехо́в// и ве́лию ми́лость.
И ныне, богородичен первый гласа (догматик).

Вход. Прокимен дне. 
И чтения: Бытия чтение (Изыде Иаков от студенца клятвеннаго…), Пророчества Иезекиилева чтение (Тако глаголет Господь: будет от дне осмаго и прочее…), Притчей чтение (Премудрость созда Себе дом…).

На литии стихира храма, таже:
глас 3:
Зе́млю на́шу ико́нами Твои́ми сохрани́,/ о Всеми́лостивая Засту́пнице,/ дарующи чудотво́рныя Твоя о́бразы во вся концы Руси́./ Яви́ убо и́ми я́ко при́сно си́лу Твою́:// на Тя бо упова́ем, Еди́на Засту́пнице ми́ру.
глас 4:
Гра́ду Ми́нску засту́пление/ и ве́си Крупе́цкия покро́в/ ико́на Твоя, Богородице, яви́ся/ и исто́чнику водно́му благода́ть подаде́/ о́чи стра́ждущих исцеля́ти/ и о́чи душе́вныя к ве́ре правосла́вней обраща́ти// моли́твою Твое́ю, Всечи́стая.
Слава, и ныне: глас 5.
Подобен: Радуйся, Живоносный Кресте:
Ра́дуйся, Богоро́дице Де́во,/ Ты бо подае́ши оби́льно ми́лости исцеле́ний,/ о́чи ве́рных врачу́еши/ вода́ми исто́чника Крупе́цкаго/ и,  омофо́ром  покрыва́ющи,/ под Покро́в Твой стра́ждущия приво́диши,/ и моли́тве науча́еши,// и храмозда́тели благословля́еши.

На стиховне стихиры воскресны, гласа.
Слава, и ныне: образа, глас 8.
Подобен: О, преславнаго чудесе!
О, Всесвята́я Богоро́дице!/ Кро́ткаго Твоего́ ли́ка о́бразы/ от ве́ка зе́млю Ру́сскую защища́еши/ и святы́м Покро́вом Твои́м огражда́еши./ Мы же, Крупе́цкую святы́ню лобыза́юще/ и вода́ми исто́чника омыва́ющеся,/ Христу́ Бо́гу воздыха́ние приносим,/ да моли́твами Твои́ми// изба́вит нас от вся́каго зла.
На благословении хлебов тропарь образа, глас 2:
Всеми́лостивая Влады́чице,/ Твоему́ покланя́ющеся пречи́стому о́бразу,/ струя́ми исто́чника Крупе́цкаго/ утоля́ем жа́жду душ на́ших;/ те́мже и всем, с ве́рою Тебе́ припа́дающим,/ ослабу в ско́рбех да́руй// и покры́й всечестны́м омофо́ром Твои́м. (трижды)

НА УТРЕНИ
На Бог Господь: тропарь воскресен дважды, Слава, и ныне: образа. По кафизмех седальны воскресны. Поем полиелей, таже величание Богородице и Ангельский собор: 
По полиелеи ипакои воскресен.
Слава, и ныне: седален Богородицы, глас 4:
Руно́ ороше́нное от Ду́ха Свята́го и Зижди́теля Твоего́ ро́ждшая, я́ко ро́су благода́тную ве́рным источа́еши во́ду от исто́чника Крупе́цкаго, исцеле́ния и чудеса́ при́сно подава́ющи.
Степенны и прокимен гласа.
Евангелие и прочая до канона воскресна.
ЗРИ: Аще во храме Крупецкия иконы, степенны гласа, прокимен и Евангелие Богородицы. По 50-м псалме Слава: Молитвами Богородицы, И ныне: Молитвами Богородицы, Помилуй мя Боже: и стихира праздника, глас 5: Радуйся, Богородице Дево: (зри на литии)


Канон воскресен со ирмосом на 4, Богородицы (Октоиха) на 2, и образа на 8. По 3 песни кондак и икос образа, седален образа. По 6 песни кондак и икос воскресны.

Канон образа, глас 4, егоже краегранесие: 
Богоматере Крупецкия слава.
Песнь 1
Ирмос: Отве́рзу уста́ моя́,/ и напо́лнятся Ду́ха,/ и сло́во отрыгну Цари́це Ма́тери,/ и явлю́ся све́тло торжеству́я,// и воспою́ ра́дуяся Тоя́ чудеса́.
Безгла́сная отверзи уста́/ и хвале́ния наполни Ду́хом/ е́же пе́ти ро́ждшую Тя, Христе́,/ и прославити Тоя́ чудеса́.
Отве́рзу недосто́йная уста́/ и песнь принесу́ Ти, Де́во,/ я́ко о́браз Твой яви́ла еси́/ и исто́чник приснотеку́щий дарова́ла еси́,/ и воспою́, ра́дуяся, Твоя́ чудеса́.
Гаврии́л Ти благу́ю весть принесе́/ и благослове́нну в жена́х нарече́,/ те́мже и мы, покланя́ющеся ди́вному о́бразу Твоему́,/ обра́довательную песнь воспева́ем Ти:/ и прославляем Твоя чудеса.
Песнь 3
Ирмос: Твоя́ песносло́вцы, Богоро́дице,/ живы́й и незави́стный Исто́чниче,/ лик себе́ совоку́пльшия духо́вно утверди́,/ в Боже́ственней Твое́й сла́ве// венце́в сла́вы сподо́би.
О́браз Твой чуде́сно яви́ла еси́, Пресвята́я Богоро́дице,/ и во́ду живоно́сную от ка́мене источи́ла еси́,/ те́мже совокупльшияся под Покро́вом Твои́м/ духо́вно утверди́// и венце́в сла́вы сподо́би.
Ма́ти Све́та,/ во дни смуты и лжеименныя унии о́браз Свой яви́вшая,/ в вере православней нас духовно утверди// и всегда право ходити настави. 
Апо́стол и благовести́тель Лука́/ пе́рвый ли́ка Твоего́ изображе́ние написа́./ Ны́не же о́бразы Твои́ми огражда́еши зе́млю на́шу от наше́ствия враго́в/ и про́тиву ересе́й духо́вно утвержда́еши// вои́стинну Бо́жию Ма́терь Тя испове́дающих.
Кондак, глас 3:
Велича́ется весь Крупе́цкая/ сла́вною ико́ною Бо́жия Ма́тере,/ к нейже припа́дающе, Богоро́дице взыва́ем си́це:/ милости Сына Твоего нам испроси// и бу́ди наша ко Го́споду Путеводительница. 
Икос: Ангельское приве́тствие принесе́м Богоотрокови́це и возопии́м пред честны́м о́бразом Ея́: ра́дуйся, Правосла́вныя Це́ркве Храни́тельнице, ра́дуйся, безбо́жных посрамле́ние; ра́дуйся, душ и теле́с Цели́тельнице, ра́дуйся, оче́с душе́вных и теле́сных прозре́ние. Ра́дуйся, из ка́мене и земли́ живу́ю во́ду источа́ющая, ра́дуйся, из окамене́нных серде́ц животво́рныя струи́ покая́ния исторга́ющая, ра́дуйся, наша ко Го́споду Путеводительнице. 

Седален, глас 4:
Богоро́дице, всеблага́я Помо́щнице,/ ще́драя и ми́лостивая Влады́чице,/ заступи́ и изба́ви рабы́ Твоя́,/ в беда́х и боле́знех су́щия,// и огради́ нас от вся́кия ну́жды и ско́рби.
Слава, и ныне: тойже.
Песнь 4
Ирмос: Седя́й в сла́ве/ на престо́ле Божества́,/ во о́блаце ле́гце,/ прии́де Иису́с Пребоже́ственный,/ нетле́нною дла́нию, и спасе́ зову́щия:/ сла́ва, Христе́, си́ле Твое́й.
Те́плую Заступницу и Небе́сную Ходатаицу дарова́л еси́ нам, Иисусе Боже наш./ Темже под омофо́ром Ея́ собравшеся,/ песнь Ти седя́щу на Престо́ле принесем:// сла́ва, Христе́, си́ле Твое́й.
Егда́ яви́ла еси́ о́браз Твой Крупе́цкий, Пресвята́я Влады́чице,/ тогда́ же и ико́ною Твое́ю Каза́нскою си́лу ополче́нию дарова́ла еси,/ пе́рвым у́бо бу́рю церко́вную ути́шивши,/ друго́ю же сму́ту умиривши// и стране́ Русской на враги́ злосла́вныя держа́вное одоле́ние дарова́вши.
Раздо́ры Твое́ю ико́ною ути́ши, Де́во,/ богобо́рческая шата́ния низложи́,/ ве́рныя лю́ди умири́, малове́рныя же Це́ркви святе́й соедини́,/ да зовем Ти: слава, Богомати, заступлению Твоему.
Песнь 5
Ирмос: Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га,/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Егда́ живоно́сный исто́чник/ источи́ла еси́ лю́дем Твои́м,/ повеле́ла еси и храм возвести́, Де́во,/ зижди́телем и служи́телем его́/ и всем воспева́ющим Тя// ми́лости подава́ющи.
Кая воскликнове́ния принесе́м Ти,/ Неискусобра́чная Де́во,/ ужаса́ющеся недоведомому промышлению/ Сы́на Твоего́ и Бога нашего,/ егда людем веры правыя отвергшимся/ приидоша злочестивии в достояние Твое// и разориша святый храм Твой.
Ру́ки нечести́вых,/ и́миже разоре́ние святы́нь прии́де, связашася,/ высокия мышцы Господни не познавших./ Лю́дие же ве́рнии но́вый храм, Влады́чице, возста́виша.// В не́мже проше́ния ве́рно прося́щих, Всепе́тая, не пре́зри.
Песнь 6
Ирмос: Боже́ственное сие́ и всечестно́е/ соверша́юще пра́зднество,/ богому́дрии, Богома́тере,/ прииди́те рука́ми восплещи́м,// от Нея́ ро́ждшагося Бо́га сла́вим.
Узре́вше но́вый храм Твой, Богома́ти,/ радости исполняемся/ и, рука́ми пле́щуще,/ богомудренно воспеваем,// от Тебе́ ро́ждшагося Бо́га сла́вяще.
Пра́здник ико́ны Твоея́, Засту́пнице Крупе́цкая,/ ра́дость гра́ду Ми́нску  явися,/ те́мже, богому́дрии, Тя непрестанно// яко Богома́терь велича́ем.
Есе́нный пра́здник соверша́юще Тебе́, Богороди́тельнице,/ и лобыза́юще умиле́нно святу́ю ико́ну Твою́, мо́лим:/ сподо́би нас пожа́ти класы́ покая́ния/ и улучи́ти плоды́ спасе́ния// предста́тельством Твои́м, Всепе́тая.
Кондак и икос воскресны. 
Песнь 7
Ирмос: Не послужи́ша тва́ри богому́дрии/ па́че Созда́вшаго,/ но о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Цари́це Небесе́ и земли́,/ гра́ды и ве́си Бе́лыя Руси́/ покры́й омофо́ром ми́лости Твоея́,/ да ра́дующеся вси воспое́м:// препе́тый отце́в Госпо́дь и Бог, благослове́н еси́.
Крупе́цкий о́браз почита́юще,/ помина́ем и Ми́нскую Твою́, Влады́чице, ико́ну/ вкупе же и Жиро́вицкую святы́ню./ Сия́ от Тебе́, Богома́ти, прие́мше,/ ра́дости исполня́емся, и Сы́ну Твоему́ вопие́м:// препе́тый отце́в Госпо́дь и Бог, благослове́н еси́.
Иа́ков Тя Небе́сную ле́ствицу прови́де,/ Е́юже к нам Вы́шний соше́л есть,/ во спасе́ние на́ше,/ сего́ ра́ди мо́лим Тя:/ из пла́мене страсте́й изведи́ нас/ и ко спасе́нию наста́ви, да ра́дующеся, пое́м:// препе́тый отце́в Госпо́дь и Бог, благослове́н еси́.
Песнь 8
Ирмос: Отроки благочести́выя в пещи́/ рождество́ Богоро́дичо спасло́ есть:/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте дела́,// и превозноси́те Его́ во вся ве́ки.
Явле́ние чуде́с Твоих, Чи́стая,/ ра́дости исполня́ет сердца́ ве́рных,/ о́чи бо теле́сныя врачу́еши/ и о́чи душе́вныя отверза́еши/ во е́же ве́рою пе́ти Го́спода// и превозноси́ти Его́ во вся ве́ки.
Сладкоуха́нный крин ико́ну Твою́,/ Богоро́дице, яви́ла еси́./ К ней у́бо припа́дающе/	и	со	умиле́нием лобыза́юще,/ благоухания духовнаго исполняемся, // Тя превозносяще во вся веки.
Любопра́зднственный лик челове́ческий/ вои́стинну Тя Чи́стую пропове́дая,/ сла́вит Богоро́дицу:/ Ты бо Еди́наго родила́ еси́ от Тро́ицы воплоще́нна,/ Ему́же со Отце́м и Ду́хом вси пое́м:/ да пое́т Го́спода вся тварь// и превозно́сит во вся ве́ки.
Песнь 9
Ирмос: Всяк земноро́дный/ да взыгра́ется, ду́хом просвеща́емь,/ да торжеству́ет же безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице Чи́стая Присноде́во.
Арома́ты и фимиа́м/ прино́сим Ти, Пречистая./ Те́мже у́бо не оста́ви нас,/ почита́ющих свяще́нное торжество́ Твое́/ и пою́щих Ти:/ ра́дуйся, Всеблаже́нная,// Богоро́дице Чи́стая Присноде́во.
Возра́дуйтеся, лю́дие,/ о возставлении храма Божия Матере,/ поминающе и храмоздатели,/ дре́внюю святы́ню граду Минску возврати́вшия./ По́йте же неразруши́мый Храм Спа́сов,/ Святую Святы́х бо́льшую Богоро́дицу,// и ублажа́йте Ю вси ро́ди. 
Ангельския чи́ны/ и от челове́к вся святы́я призывающе,/ про́сим Тя, Всепетая,/ не осуди́ певцы́ Твоего́ пра́здника,/ но просвети́ ны ду́хом покая́ния и смиренному́дрия,/ мглу страсте́й и омраче́ния отгоня́ющи,// заря́ми моли́тв Твои́х.
Эксапостиларий воскресен.
Слава, и ныне: образа:
Неизсле́дное вели́чие сла́вы Твоея́, Влады́чице,/ сокруши́ безу́мие  безбожных:/ се бо нов твори́ши храм на святе́м ме́сте явле́ния Твоего́,/ я́ко и во всей земли́ Ру́сской/ возставля́еши уде́л Твой, Ма́ти ми́лостивая.
На хвалитех стихиры воскресны 4 и празднику 4, глас 2:
Восхва́лим с со́нмом святы́х Всепе́тую Богоро́дицу,/ воспомянем преподо́бнаго Се́ргия, Ра́донежскаго чудотво́рца,/ како Богома́терь ему́ яви́ся/ и обеща́ла есть мно́ги ученики́./ Темже, верных множества,/ у иконы Ея Крупецкия собравшеся, возопиим:// спаси люди Твоя, Чистая.
Восхва́лим с ли́ки святы́х Всеблагу́ю Влады́чицу,/ воспое́м же и преподо́бнаго отца́ на́шего Серафи́ма,/ Саро́вскаго пустынножи́теля,/ зане той  почита́ о́браз Умиле́ния Ея,/  и просим его пред Нею ходатайства,// я́ко да пода́ст нам спасе́ние и ве́лию ми́лость. 
Стих: Помяну имя Твое во всяком роде и роде.
Воспое́м и поклони́мся/  такожде пред ико́ною Поча́евскою,/ лобыза́юще след стопы́ Присноде́вы/ и помина́юще, я́ко Та спаса́ше ве́рныя// от заблужде́ний лати́нских.
Стих: Слыши, Дщи, и виждь, и приклони ухо Твое.
В пе́нии чуде́с Твои́х, Богома́ти,/ с на́ми припа́дают святи́и сродницы на́ши/ вку́пе со Афана́сием Брестским угодником,/ и́же Купя́тицтей ико́не покланя́шеся// и Тебе́, Чу́дную, просла́ви.
Слава, стихира евангельская, И ныне: Преблагословенна:
Великое славословие. По Трисвятом тропарь воскресен.

На часех тропарь воскресен, Слава образа. Кондак на 3 и 9 часех воскресен, на 1 и 6 образа.

НА ЛИТУРГИИ
Блаженны воскресны на 6, и образа, песнь 3, на 4. По входе тропарь воскресный и образа, Слава, кондак воскресен, И ныне, образа. 

ЗРИ: аще в храме святаго, по входе тропарь воскресный, образа и храма, кондак воскресен, Слава, кондак храма, И ныне, образа. 

Прокимен, Апостол, аллилуия, Евангелие и причастен: воскресный и Богородице.

Молитва 
О, Всемилостивая Владычице наша Богородице, спасения нашего несумненная надеждо! Воззри милостивно на люди сия, с верою предстоящия и любовию кланяющияся пречистому образу Твоему Крупецкому. Приими наше хвалебное пение сие и пролей теплую Твою молитву о нас грешных ко Господу, да презрев вся наша согрешения, спасет и помилует нас.
Еще же молим Тя умиленно: избави нас от всякия скорби, болезни и печали, подай нам Твою милостивую помощь, не отрини наших слез и воздыханий, не забуди нас во вся дни жизни нашея: но всегда пребывай с нами и Твоим заступлением и ходатайством у Господа подаждь нам отраду, утешение, защиту и помощь. Покрый нас честным омофором Твоим, да славим и величаем преблагословенное и всепетое имя Твое во веки веков. Аминь.
7
